L-IMĦABBA TAL-GĦARUS
Ħsibijiet għall-Via Crucis Djoċesana li ssir tul l-Għolja ta’ Għammar,
mibnija fuq l-Eżortazzjoni Appostolika Postsinodali tal-Papa Franġisku
“Il-Ferħ tal-Imħabba”

Santwarju Ta’ Pinu, April 2017
Innu

Fl-isem tal-Missier u tal-Iben u tal-Ispirtu s-Santu. Ammen.
Daħla

Qari mill-Evanġelju skont San Ġwann (13:1)

Qabel il-festa tal-Għid, billi kien jaf Ġesù li waslet is-siegħa tiegħu biex jgħaddi minn din id-dinja għal għand il-Missier, hu, li kien ħabb lil tiegħu li kienu fid-dinja, ħabbhom għall-aħħar. 
Ħsieb (AL 317)
Jekk il-familja jirnexxilha tinġabar fi Kristu, hu jgħaqqad u jdawwal il-ħajja kollha tal-familja. It-tbatija u l-problemi tgħixhom f’xirka mas-Salib tal-Mulej, u t-tgħanniqa tagħha miegħu tgħinha ġġarrab l-agħar mumenti bis-sabar. Fil-jiem ta’ mrar tagħha l-familja tkun magħquda ma’ Ġesù abbandunat u hekk ma togħtorx. Il-familji jilħqu ftit ftit, “bil-grazzja tal-Ispirtu s-Santu, il-qdusija tagħhom permezz tal-ħajja taż-żwieġ, billi jieħdu sehem ukoll fil-misteru tas-salib ta’ Kristu, li jibdel kull diffikultà u t-tbatijiet f’offerti ta’ mħabba”.
Talba (AL 66)
Il-patt ta’ mħabba u fedeltà, li bih tgħix il-Familja Mqaddsa ta’ Nazaret, 

idawwal dak il-prinċipju li jsawwar kull familja, 

u jagħmilha kapaċi taffronta aħjar it-taħbit tal-ħajja u tal-istorja. 

Fuq dan il-pedament, kull familja, minkejja d-dgħufija tagħha, 

tista’ ssir dawl fid-dalma tad-dinja.
Innu

L-1 Stazzjon: 
L-Aħħar Ikla mad-Dixxipli
Nadurawk, o Ġesù, u nberkuk, għax b’salibek u l-mewt tiegħek inti fdejtna.
Qari mill-Evanġelju skont San Mark (14:22-25)

Huma u jieklu, ħa l-ħobż f’idejh, qal il-barka, qasmu, newwilhulhom u qal: “Ħudu, dan hu ġismi”. Imbagħad ħa kalċi f’idejh, radd il-ħajr, u newwilhulhom, u lkoll xorbu minnu.  U qalilhom: “Dan huwa demmi, id-demm tal-patt, li jixxerred għal ħafna. Tassew ngħidilkom li ma nixrobx iżjed mill-frott tad-dielja sa dakinhar li nixrob inbid ġdid fis-Saltna ta’ Alla”.
Ħsieb (AL 186)
Iċ-ċelebrazzjoni Ewkaristika hekk issir sejħa kontinwa lil kull wieħed u waħda biex “jgħarbel lilu nnifsu” (1 Kor 11:28) ħalli jiftaħ il-bibien tal-familja tiegħu għal komunjoni isħaħ ma’ dawk li s-soċjetà tarmi u hekk ikun tabilħaqq qed jirċievi s-Sagrament tal-imħabba Ewkaristika li jagħmilna ġisem wieħed. Ma rridux ninsew li “n-natura mistika tas-Sagrament hi ta’ karattru soċjali”. Meta dawk li jirċevuh ma jaċċettawx li jinġibdu minn impenn mal-foqra u l-batuti jew jittolleraw diversi xejriet ta’ firda, ta’ stmerrija u ta’ inġustizzja, l-Ewkaristija jkunu jirċevuha bla ma jixirqilhom. Imma l-familji li jitmantnew mill-Ewkaristija b’dispożizzjoni xierqa, isaħħu fihom ix-xewqa tal-imħabba tal-aħwa, is-sens soċjali tagħhom u l-impenn b’riżq min hu fil-bżonn. 

Talba
Mulej Ġesù, int issejħilna għall-Ewkaristija, is-sagrament tal-għaqda u tal-qadi. Agħtina l-qawwa biex, mitmugħin bil-Ġisem u d-Demm tiegħek, nissaħħu fl-impenn tagħna b’risq soċjetà iktar ġusta.

Glorja…
Imbierka l-Passjoni u l-Mewt ta’ Sidna Ġesù. 

Mulejja, ħenn għalina, u l-maħfra ta’ dnubietna agħtina.
Innu
It-2 Stazzjon: 
Ġesù jitlob fil-Ġnien taż-Żebbuġ
Nadurawk, o Ġesù, u nberkuk, għax b’salibek u l-mewt tiegħek inti fdejtna.
Qari mill-Evanġelju skont San Luqa (22:39-40)

Imbagħad ħareġ u mar bħas-soltu fuq l-Għolja taż-Żebbuġ, u d-dixxipli wkoll marru miegħu.  Kif wasal hemmhekk qalilhom: “Itolbu li ma tidħlux fit-tiġrib”. Imbagħad tbiegħed minnhom daqs tefgħa ta’ ġebla, u nxteħet għarkupptejh jitlob u jgħid: “Missier, jekk inti trid, warrab minni dan il-kalċi! Iżda tkun magħmula r-rieda tiegħek, u mhux tiegħi”.
Ħsieb (AL 318)
It-talb fil-familja hu mezz ipprivileġġjat biex hi tesprimi u ssaħħaħ din il-fidi tagħha fil-misteru tal-Għid. Nistgħu nsibu ftit minuti kuljum biex ninġabru quddiem il-Mulej ħaj, ngħidulu x’inhu jħassibna, nitolbu għall-ħtiġijiet fil-familja, nitolbu għal xi ħadd li għaddej minn żmien ta’ taqtigħ il-qalb, nitolbuh l-għajnuna biex inkunu kapaċi nħobbu, irroddulu ħajr għall-ħajja li tana u għall-ħwejjeġ sbieħ, nitolbu lill-Verġni Mbierka tkenninna taħt il-mant tagħha ta’ omm. 

Talba
Mulej Ġesù, f’soċjetà storbjuża fejn wieħed jiswa daqskemm kapaċi jipproduċi, iġbed il-familji tagħna fl-iskola tat-talb tiegħek, fejn nistgħu niltaqgħu mal-Missier u nixorbu mill-ħlewwa ta’ mħabbtu.

Glorja…
Imbierka l-Passjoni u l-Mewt ta’ Sidna Ġesù. 

Mulejja, ħenn għalina, u l-maħfra ta’ dnubietna agħtina.
Innu

It-3 Stazzjon: 
Ġuda jittradixxi lill-Imgħallem tiegħu
Nadurawk, o Ġesù, u nberkuk, għax b’salibek u l-mewt tiegħek inti fdejtna.
Qari mill-Evanġelju skont San Luqa (22:47-49)

Quddiem kien hemm dak li jismu Ġuda, wieħed mit-Tnax, u dan resaq lejn Ġesù biex ibusu.  Imma Ġesù qallu: “Bewsa għażilt, Ġuda, biex tittradih lil Bin il-bniedem?”.
Ħsieb (AL 214)
It-tifsira tal-kunsens turi li “libertà u fedeltà ma jmorrux kontra xulxin, anzi, iwieżnu lil xulxin, kemm fir-relazzjonijiet interpersonali, u kemm f’dawk soċjali. Fil-fatt, ejjew naħsbu fil-ħsara li jagħmlu, fiċ-ċiviltà tal-komunikazzjoni globali, il-ħafna wegħdiet mhux miżmuma […]. Iż-żamma tal-kelma mogħtija, il-fedeltà għall-wegħda, ma tistax tixtrihom jew tbigħhom. Ma tistax iżżommhom bil-forza, imma lanqas tħarishom mingħajr sagrifiċċju.
Talba
Mulej Ġesù, illum qed isir ħafna iżjed diffiċli li nżommu mal-kelma li nkunu tajna, u l-infedeltà fl-imħabba qed tweġġa’ ħafna qlub. Fuq l-eżempju tiegħek li bqajt ubbidjenti sal-aħħar lejn ir-rieda tal-Missier, għallimna mill-ġdid il-fedeltà fir-relazzjonijiet ta’ bejnietna.
Glorja…
Imbierka l-Passjoni u l-Mewt ta’ Sidna Ġesù. 

Mulejja, ħenn għalina, u l-maħfra ta’ dnubietna agħtina.
Innu 

Ir-4 Stazzjon: 
Ġesù kkundannat għall-mewt
Nadurawk, o Ġesù, u nberkuk, għax b’salibek u l-mewt tiegħek inti fdejtna.
Qari mill-Evanġelju skont San Mark (15:14-15)

Qalilhom Pilatu: “Imma x’għamel ħażin?”. Huma aktar bdew jgħajtu: “Sallbu!”. Pilatu, imbagħad, biex jogħġob lin-nies, telqilhom lil Barabba, u lil Ġesù, wara li tah is-swat, tahulhom biex isallbuh.
Ħsieb (AL 112)
[Fl-Innu lill-imħabba] insibu affermat li [l-imħabba] “kollox tagħder” (panta stegei). Din hi differenti minn “ma żżommx f’qalbha għad-deni”, għax dan it-terminu għandu x’jaqsam mal-użu tal-ilsien; jista’ jfisser “inżommu siekta” dwar in-negattiv li jista’ jkun hemm fil-persuna l-oħra. Jimplika li nillimitaw il-ġudizzju tagħna, irrażżnu l-inklinazzjoni tagħna li nikkundannaw b’mod iebes u bla ħniena. “Tikkundannawx, u ma tkunux ikkundannati” (Lq 6:37). 
Talba
Mulej Ġesù, spiss hu aktar faċli għalina naraw it-tibna f’għajn ħaddieħor milli t-travu f’għajnejna, u għalhekk nispiċċaw injassru lill-oħrajn għall-qorti tal-ġudizzju tagħna. Fakkarna li int biss l-Imħallef ġust li fid-dawl tiegħek naraw il-verità fuqna nfusna u fuq il-proxxmu tagħna.
Glorja…
Imbierka l-Passjoni u l-Mewt ta’ Sidna Ġesù. 

Mulejja, ħenn għalina, u l-maħfra ta’ dnubietna agħtina.
Innu 

Il-5 Stazzjon: 
Ġesù jiltaqa’ ma’ Ommu
Nadurawk, o Ġesù, u nberkuk, għax b’salibek u l-mewt tiegħek inti fdejtna.
Qari mill-Evanġelju skont San Luqa (2:34-35)

Xmun berikhom, u qal lil ommu Marija: “Ara, dan se jġib il-waqgħa u l-qawmien ta’ ħafna f’Iżrael; se jkun sinjal li jmeruh – u inti wkoll, sejf jinfidlek ruħek! – biex jinkixfu l-ħsibijiet moħbija fil-qlub ta’ ħafna”.
Ħsieb (AL 30)
Il-familji tagħna, “bħal Marija, huma msejħin jgħixu bil-kuraġġ u s-serenità l-isfidi tagħhom ta’ niket u ta’ ħeġġa bħala familji, u biex jgħożżu u jimmeditaw fil-qalb tagħhom l-għeġubijiet ta’ Alla (ara Lq 2:19, 51). Fit-teżor tal-qalb ta’ Marija hemm ukoll il-ġrajjiet kollha ta’ kull waħda mill-familji tagħna, li hi żżomm f’qalbha b’għożża kbira. Għalhekk hi tista’ tgħinna nfissruhom biex nagħrfu naqraw il-messaġġ ta’ Alla fl-istorja tal-familji tagħna. 
Talba
Mulej Ġesù, il-kriterji li bihom niġġudikaw l-istorja tal-familji u tas-soċjetà umana ħafna drabi huma wisq imbiegħda minn dawk tiegħek. Ħallina nħarsu lejna nfusna u lejn l-oħrajn mill-għajnejn kollha mogħdrija u mħabba li bihom int tħares lejna. 

Glorja…
Imbierka l-Passjoni u l-Mewt ta’ Sidna Ġesù. 

Mulejja, ħenn għalina, u l-maħfra ta’ dnubietna agħtina.
Innu
Is-6 Stazzjon: 
Ġesù jaqa’ taħt is-Salib
Nadurawk, o Ġesù, u nberkuk, għax b’salibek u l-mewt tiegħek inti fdejtna.
Qari mill-Ktieb tal-Profeta Isaija (53:4)

Iżda hu rafa’ fuqu l-mard tagħna, tgħabba bin-niket tagħna. Aħna ħsibnieh bħal wieħed ikkastigat, mitluq minn Alla u miġjub fix-xejn.
Ħsieb (AL 73)
“Il-ħarsa tal-Knisja ddur lejn il-miżżewġin bħallikieku lejn il-qalb tal-familja sħiħa li anki hi min-naħa tagħha ddawwar ħarsitha lejn Ġesù”. Is-sagrament mhux xi “ħaġa” jew xi “qawwa”, għax fir-realtà hu Kristu nnifsu li “jiġi jiltaqa’ mal-għarajjes Insara fis-sagrament taż-żwieġ. Jibqa’ magħhom, jagħtihom il-qawwa jimxu warajh mgħobbijin bis-salib tagħhom, jerfagħhom mill-waqgħat tagħhom, jgħinhom jaħfru lil xulxin, u joqogħdu għal xulxin”.
Talba
Mulej Ġesù, nitolbuk għall-membri tal-komunitajiet tagħna li jinsabu fil-mixja ta’ formazzjoni għall-ħajja taż-żwieġ, ħalli ma jeħdux b’mod leġġer dan is-sagrament kbir, imma jsibu min jgħinhom jagħrfu l-grazzja li int tagħtihom permezz tiegħu biex jaffrontaw l-isfidi ħelwa tal-ħajja miżżewġa.
Glorja…
Imbierka l-Passjoni u l-Mewt ta’ Sidna Ġesù. 

Mulejja, ħenn għalina, u l-maħfra ta’ dnubietna agħtina.
Innu 

Is-7 Stazzjon: 
Ġesù jiltaqa’ man-nisa ta’ Ġerusalemm
Nadurawk, o Ġesù, u nberkuk, għax b’salibek u l-mewt tiegħek inti fdejtna.
Qari mill-Evanġelju skont San Luqa (23:27-28)

Kotra kbira ta’ nies kienet miexja warajh; fosthom kien hemm xi nisa li bdew iħabbtu fuq sidirhom u jibkuh. Imma Ġesù dar lejhom u qalilhom: “Nisa ta’ Ġerusalemm, mhux lili ibku, iżda ibku lilkom infuskom u lil uliedkom”.
Ħsieb (AL 254)
Nifhem l-uġigħ ta’ qalb ta’ min tilef persuna maħbuba qatigħ, lil dak jew dik li magħha qasam ħajtu. Ġesù nnifsu tqanqal u beka għall-mewt ta’ ħabibu. U kif nistgħu ma nifhmux il-biki ta’ min tilef lil ibnu jew bintu? Fil-fatt, “hu bħallikieku ż-żmien waqaf: jinfetaħ abbiss li jibla’ fih il-passat u anki l-futur…”. Dawk li ma jistgħux iserrħu fuq il-preżenza tal-familjari li għalihom jistgħu jiddedikaw ħajjithom u mingħandhom jirċievu mħabba u kumpanija, għandhom jiġu mwieżna mill-komunità Nisranija b’attenzjoni u disponibbiltà partikulari, fuq kollox jekk jinsabu f’kundizzjonijiet ta’ faqar. 
Talba
Mulej Ġesù, l-esperjenza tas-salib kienet għalik waħda ta’ solitudni kbira. Ħafna huma l-bnedmin illum li, minħabba xi raġuni jew oħra, huma vittmi ta’ din il-pjaga ta’ żminijietna. Int li taqra l-qlub, iftħilna għajnejna għal tant persuni li jibku waħidhom fis-skiet tad-dar tagħhom u għadhom imfarrka taħt it-telfa ta’ xi ħadd għażiż.
Glorja…
Imbierka l-Passjoni u l-Mewt ta’ Sidna Ġesù. 

Mulejja, ħenn għalina, u l-maħfra ta’ dnubietna agħtina.
Innu 

It-8 Stazzjon: 
Ġesù megħjun minn Xmun minn Ċirene
Nadurawk, o Ġesù, u nberkuk, għax b’salibek u l-mewt tiegħek inti fdejtna.
Qari mill-Evanġelju skont San Luqa (23:26)

Huma u sejrin bih, qabbdu wieħed, jismu Xmun, minn Ċireni, li kien ġej lura mir-raba’, u għabbewh bis-salib biex iġorru wara Ġesù. 
Ħsieb (AL 47)
Ta’ min jammirahom qatigħ il-familji li jaċċettaw bi mħabba l-prova diffiċli ta’ wild diżabbli. Huma jagħtu lill-Knisja u lis-soċjetà xhieda prezzjuża ta’ fedeltà lejn id-don tal-ħajja. Il-familja tista’ tiskopri, flimkien mal-komunità Nisranija, ġesti u lingwaġġi ġodda, xorta ta’ għarfien u ta’ identità, fil-mixja tagħha li fiha tilqa’ u tħares il-misteru tad-dgħufija. Il-persuni b’diżabbiltà huma għall-familja don u opportunità biex tikber fl-imħabba, fl-għajnuna reċiproka u fl-għaqda. Il-familja li taċċetta bl-għajnejn tal-fidi l-preżenza ta’ persuni b’diżabbiltà tista’ tagħraf u tiggarantixxi l-kwalità u l-valur ta’ kull ħajja, bil-ħtiġijiet tagħha, id-drittijiet tagħha u l-opportunitajiet li għandha quddiemha.
Talba
Mulej Ġesù, int qegħedtilna f’nofs il-komunitajiet tagħna familji b’persuni b’diżabbiltà jew morda biex issejħilna nagħtu prova tas-solidarjetà Nisranija u nħarsu bl-għajnejn tal-fidi lejn il-misteru tad-dgħufija. Fuq ix-xebh tiegħek, għinna nkunu Samaritani tajba għall-aħwa fil-bżonn.
Glorja…
Imbierka l-Passjoni u l-Mewt ta’ Sidna Ġesù. 

Mulejja, ħenn għalina, u l-maħfra ta’ dnubietna agħtina.
Innu 

Id-9 Stazzjon: 
Ġesù mneżża’ minn ħwejġu
Nadurawk, o Ġesù, u nberkuk, għax b’salibek u l-mewt tiegħek inti fdejtna.
Qari mill-Evanġelju skont San Ġwann (19:23)

Wara li sallbu lil Ġesù, is-suldati ħadu l-ilbies tiegħu u qassmuh f’erbgħa, sehem lil kull wieħed minnhom. U ħadu wkoll it-tunika; din kienet libsa bla ħjata, minsuġa biċċa waħda minn fuq s’isfel. Ftiehmu bejniethom u qalu: “Ma nqattgħuhiex, iżda nitfgħu x-xorti għaliha, u lil min tmiss jeħodha”.
Ħsieb (AL 153)
Fi żmienna sar ukoll riskju kbir li s-sesswalità tinħakem mill-ispirtu velenuż tal-“uża u armi”. Il-ġisem tal-ieħor spiss hu mmanipulat bħala ħaġa li żżommha sakemm tagħtik sodisfazzjon u tarmiha meta ma jibqa’ xejn fiha li jiġbdek. Jewwilla nistgħu ninjoraw jew nixħtu taħt it-tapit ix-xejriet kontinwi ta’ ħakma, prepotenza, abbuż, perverżjoni u vjolenza sesswali, li huma frott ta’ idea mgħawġa tas-sesswalità u li qed jidfnu d-dinjità tal-oħrajn u s-sejħa għall-imħabba taħt it-trab ta’ tiftixa mudlama tagħhom infushom? 
Talba
Mulej Ġesù, id-dinja tal-lum faċli tkaxkarna bil-mentalità konsumerista u utilitarjanista tagħha. Biegħed minna t-tentazzjoni li ninqdew b’ħutna l-bnedmin għall-iskopijiet tagħna u mbagħad narmuhom, ħalli nħarsu dejjem lejn kull bniedem fid-dinjità għolja tiegħu ta’ iben u bint ta’ Alla.
Glorja…
Imbierka l-Passjoni u l-Mewt ta’ Sidna Ġesù. 

Mulejja, ħenn għalina, u l-maħfra ta’ dnubietna agħtina.
Innu 

L-10 Stazzjon: 
Kristu msammar mas-Salib
Nadurawk, o Ġesù, u nberkuk, għax b’salibek u l-mewt tiegħek inti fdejtna.
Qari mill-Evanġelju skont San Luqa (23:42)

Kien hemm ukoll tnejn oħra, żewġt irġiel ħatja, li ħaduhom għall-mewt miegħu. Meta waslu fil-post jgħidulu l-Qorriegħa, sallbuhom hemm, lilu u lill-ħatja, wieħed fuq il-lemin tiegħu u l-ieħor fuq ix-xellug. U Ġesù qal: “Missier, aħfrilhom, għax ma jafux x’inhuma jagħmlu”.
Ħsieb (AL 116-117)
Il-ħajja tal-familja “timplika li ċerti ħwejjeġ ma jseħħux kif wieħed jixtieqhom, imma li forsi Alla jikteb dritt fuq il-linji mgħawġa ta’ dik il-persuna u joħroġ xi ġid mill-ħażen li hi ma jirnexxilhiex tegħleb f’din id-dinja…”. Qalb dak kollu li jdejjaqna fuq din l-art, dan jippermettilna wkoll li nikkontemplaw dik il-persuna b’ħarsa sopranaturali, fid-dawl tat-tama, u nistennew dik il-milja li jum wieħed għad tirċievi fis-Saltna tas-Sema, imqar jekk bħalissa din ma tidhirx.
Talba
Mulej Ġesù, fost dawk li magħhom naħdmu u nagħmluha, forsi anki fil-familji tagħna, hemm min idejjaqna u ma nġerrħux. Agħtina l-kompassjoni u s-sabar li bihom int timxi magħna, biex ma nikkundannaw lil ħadd għat-telfien, imma nemmnu dejjem li persuna tista’ tinbidel għall-aħjar skont il-potenzjal li bih ġiet maħluqa.
Glorja…
Imbierka l-Passjoni u l-Mewt ta’ Sidna Ġesù. 

Mulejja, ħenn għalina, u l-maħfra ta’ dnubietna agħtina.
Innu
Il-11-il Stazzjon: 
Ġesù jmut fuq is-Salib
Nadurawk, o Ġesù, u nberkuk, għax b’salibek u l-mewt tiegħek inti fdejtna.
Qari mill-Evanġelju skont San Ġwann (19:26-27:30)

Mela kif Ġesù lemaħ lil ommu u lid-dixxiplu li kien iħobb wieqaf ħdejha, qal lil ommu: “Mara, hawn hu ibnek”. Imbagħad qal lid-dixxiplu: “Hawn hi ommok”. U minn dak il-ħin id-dixxiplu ħadha għandu… Kif Ġesù ħa l-ħall, qal: “Kollox hu mitmum!”. Imbagħad mejjel rasu u radd ruħu.
Ħsieb (AL 73)
Iż-żwieġ Nisrani hu sinjal li mhux biss juri kemm Kristu ħabb lill-Knisja tiegħu fil-Patt issiġillat fuq is-Salib, imma din l-imħabba jagħmilha preżenti fil-komunjoni tal-miżżewġin. Meta jingħaqdu f’ġisem wieħed huma qed ikunu sinjal ħaj taż-żwieġ tal-Iben ta’ Alla man-natura umana. Għalhekk “fil-ferħ tal-imħabba u tal-ħajja tagħhom fil-familja, Alla jagħtihom, hawn fid-dinja, li jgawdu minn qabel il-ferħ tat-tieġ tal-Ħaruf”. Għalkemm “l-analoġija bejn il-koppja raġel-mara u dik ta’ Kristu-Knisja” hi “analoġija imperfetta”, hi tistedinna nitolbu lill-Mulej isawwab imħabbtu fuq il-limiti tar-relazzjonijiet tal-miżżewġin. 
Talba
Mulej Ġesù, nitolbuk għall-miżżewġin tal-Knisja tagħna, fid-diversi qagħdiet u stili ta’ ħajja li huma jħaddnu, biex, imqar qalb id-dgħufijiet u l-limitazzjonijiet tagħhom, anzi, konxji minnhom, jipperseveraw fil-mixja li qabdu u jimmudellawha dejjem iżjed fuq l-imħabba li int urejt fuq is-Salib lejn il-Knisja tiegħek.
Glorja…
Imbierka l-Passjoni u l-Mewt ta’ Sidna Ġesù. 

Mulejja, ħenn għalina, u l-maħfra ta’ dnubietna agħtina.
Innu 

It-12-il Stazzjon: 
Ġesù mqiegħed fi ħdan Ommu
Nadurawk, o Ġesù, u nberkuk, għax b’salibek u l-mewt tiegħek inti fdejtna.
Qari mill-Evanġelju skont San Mark (15:42-43)

Kien ġa sar filgħaxija, u billi kien Jum it-Tħejjija, jiġifieri lejlet is-Sibt, Ġużeppi minn Arimatija, membru magħruf tal-Kunsill, li hu wkoll kien jistenna s-Saltna ta’ Alla, għamel il-ħila, daħal quddiem Pilatu u talbu l-ġisem ta’ Ġesù.
Ħsieb (AL 253, 291)
Jekk nitilqu waħidha familja midruba mill-mewt, inkunu qed nonqsu mill-ħniena, inkunu tlifna opportunità pastorali, u din l-imġiba tista’ tagħlqilna l-bibien għal kull azzjoni oħra ta’ evanġelizzazzjoni… Il-Knisja ddur bi mħabba fuq dawk kollha li mhux qed jieħdu sehem sħiħ fil-ħajja tagħha, għax tagħraf li l-grazzja ta’ Alla taħdem f’ħajjithom ukoll u tagħtihom il-kuraġġ biex iwettqu t-tajjeb, biex jieħdu ħsieb ta’ xulxin bi mħabba u jkunu ta’ servizz għall-komunità li fiha jgħixu u jaħdmu. 
Talba
Mulej Ġesù, int ilqajt b’dirgħajn miftuħa lill-midneb u kellek kliem ta’ ħniena għall-imġarrba. Imliena bl-ispirtu tiegħek, biex lil dawk il-koppji u familji fostna li jħossuhom midruba u mtarrfa, ma nagħlqulhomx il-bieb bil-ġudizzji iebsa tagħna, imma nkunu aħwa veri tagħhom kif tridna int.
Glorja…

Imbierka l-Passjoni u l-Mewt ta’ Sidna Ġesù. 

Mulejja, ħenn għalina, u l-maħfra ta’ dnubietna agħtina.
Innu 

It-13-il Stazzjon: 
Ġesù midfun f’qabar ġdid
Nadurawk, o Ġesù, u nberkuk, għax b’salibek u l-mewt tiegħek inti fdejtna.
Qari mill-Evanġelju skont San Mattew (27:57-60)

Xħin sar filgħaxija, ġie raġel għani, minn Arimatija, jismu Ġużeppi, li hu wkoll kien sar dixxiplu ta’ Ġesù; mar għand Pilatu u talbu l-ġisem ta’ Ġesù. Imbagħad Pilatu ordna li jingħatalu. Ġużeppi ħa l-ġisem u keffnu f’liżar nadif, qiegħdu fil-qabar ġdid tiegħu li kien ħaffer fil-blat, gerbeb ġebla kbira fid-daħla tal-qabar, u telaq.
Ħsieb (AL 255)
Ġeneralment il-luttu għall-mejtin jista’ jtul mhux ħażin, u meta Ragħaj juri x-xewqa li jsieħeb din il-mixja, għandu jadatta ruħu għall-bżonnijiet ta’ kull fażi tagħha. Il-mixja kollha hi mifnija bil-mistoqsijiet: fuq il-kawża tal-mewt, fuq x’seta’ sar iżjed, fuq minn xiex tgħaddi persuna fil-mument qabel il-mewt… B’mixja sinċiera u kollha sabar ta’ talb u ta’ ħelsien minn ġewwa, jerġa’ jintradd is-sliem.
Talba
Mulej Ġesù, fl-esperjenza tiegħek bħala bniedem int ukoll doqt l-uġigħ ta’ min tilef xi ħadd għażiż u kont ta’ faraġ fil-mumenti kiefra tal-mewt. Ħa jiddi d-dawl tal-qawmien tiegħek għal dawk li mietu, u dawk li baqgħu hawn ħa jsibu wkoll qrib tagħhom lill-Knisja li tfarraġhom bl-imħabba ta’ omm li tibki ma’ wliedha.
Glorja…
Imbierka l-Passjoni u l-Mewt ta’ Sidna Ġesù. 

Mulejja, ħenn għalina, u l-maħfra ta’ dnubietna agħtina.
Innu 

L-14-il Stazzjon: 
Ġesù Rebbieħ fuq il-Mewt
Nadurawk, o Ġesù, u nberkuk, għax b’salibek u l-mewt tiegħek inti fdejtna.
Qari mill-Evanġelju skont San Ġwann (20:15-17)

Ġesù qalilha: “Mara, għalfejn qiegħda tibki? Lil min qiegħda tfittex?”. Hi ħasbet li kien il-ġardinar, u qaltlu: “Sinjur, jekk ħadtu int minn hawn, għidli fejn qegħedtu, u jiena nġibu lura”. Ġesù sejħilha: “Marjam!”. Hi daret u qaltlu bil-Lhudi: “Rabbuni!”, jiġifieri Mgħallem.  Ġesù qalilha: “La tmissnix, għax għadni ma tlajtx għand il-Missier; imma mur għand ħuti u għidilhom li se nitla’ għand Missieri u Missierkom, Alla tiegħi u Alla tagħkom”. 
Ħsieb (AL 255-256)
L-imħabba kapaċi tħoss hekk li tisma’ fejn m’hemmx ħsejjes u tara fejn ma jidhirx. Dan mhux billi tistħajjel il-persuna għażiża kif kienet, imma billi taċċettaha mibdula, kif inhi issa. Kristu Rxoxt, meta l-ħabiba tiegħu Marija riedet trossu magħha, talabha biex ma tmissux (ara Ġw 20:17), biex jiftħilha t-triq għal laqgħa differenti… Nitfarrġu meta nafu li dawk li jmutu ma jintilfux għal dejjem, u l-fidi tiżgurana li l-Irxoxt qatt mhu sa jitlaqna għal riħna. 
Talba
Mulej Ġesù, iktar inħossuna komdi nxerrdu d-dmugħ għall-passjoni tiegħek, milli nemmnu b’qalbna kollha fil-Qawmien tiegħek, li bih int sal-lum iddawwal l-esperjenza kollha umana. Jalla l-miġja tiegħek fil-glorja, fi tmiem ħajjitna, issib fina dixxipli tal-Qawmien imħejjija biex nagħmlu l-pass aħħari lejn l-eternità.
Glorja…
Imbierka l-Passjoni u l-Mewt ta’ Sidna Ġesù. 

Mulejja, ħenn għalina, u l-maħfra ta’ dnubietna agħtina.
Innu 

Talba tal-Għeluq

